
1950-1960 чыллардағы хакас проза

Чаа  чыллары  соондағы  литература  кӧп  чахсы  произведениелер  пирче.

Оларда чонның чаа чылларындағы героизм, ыырҷылардаң тоғыр кӱрезіг паза

амыр чуртас ӱчӱн кӱрезіг чарыдылча. 

30-40 чылларда хакас прозазында очерк паза чоох жанрлары тӧстелері паза

пӱдері тоозылча.  Пу  жанрларның пӱткені,  ӧзізі паза  тилеені хакас

писательлеріне пастағы литературнай кӧнігістерні тилідерге,  чуртаста полған

нимелерні орта сизінерге полысча. Че хай-пірее читпес сарилары пар полза даа,

30-40 чыллардағы улуғ чоохтар, чоохтар паза очерктер прозаны наа темаларнаң

паза омаларнаң, хоос оңдайларнаң пайыдарға оңдай пирче.

Чаа  соонда  хакас  литературазы  хатап  тӧріп  пастапча.  30  чылларның

тӱгенҷізінде  иң талааннығ прозаиктер  ӱреен  соонда,  прозаның тилізі тохтап

парған. Илбек Адалығ чаа тузында ӧӧнінде поэзия паза публицистика тиліпче. 

Хакас  писательлерінің  пірігізі  (1949)  Хакас  научно-исследовательскай

институттың  литература  секторынаң  хада-пірге  чон  чайаачызы

произведениелерін чыыр паза чарыхха сығарар, чиит чайаачы писательлерні іле

сығарар улуғ тоғыс апарчалар.

Мындағ тоғыс сылтаанда, 50 чылларның пазында литератураа чиит кӱлӱк

поэттер, драматургтар паза прозаиктер килчелер: М.Кильчичаков, М.Чебодаев,

Н.Тиников, В.Угжыжеков, С.Чарков.

50  –  60  чылларда  хакас  прозазында  чоох  жанры  тиліп  парған,  Иван

Котюшевнең Иван Костяковтың аал хонииндағы істенҷінің омазын чарытчатхан

чоохтары сыхханнар. 

Пастағы  чоохтарның  чыындылары  50  чылларның  тӱгенҷізінде  чарыхха

сыхханнар:  М.Чебодаев  "Крепин",  С.Чарков  "Пастағы  таныстарым".  Пеер

кірген  чоохтар  чаа  соондағы  чуртасха  чарыдыл  парғаннар.  Хакас

литературазында  С.  Чарков  тоғысчы кізінің  омазын  пастағызын  на  кӧзiткен.

Аның  матырлары  –  пӱдірігҷілер,  тимірчолҷылар,  хыра  паза  мал  тоғызын

тоғынчатхан  улус,  шахтерлар.  Олар,  киҷеегі  чааҷылар,  пӱӱн  хазнаа  азахха



турарға полысчалар, наа, чаа чох чуртас  пӱдірчелер. Андағлар «Улуғ чолда»,

«Алҷыбай» чоохтарның матырлары – олар удур-тӧдір полызып, улуғ киректер

ит парчалар. іди сидік оңдайларда, наа чирде город пӱдіріп пастапчалар алай

шахта пӱдірчелер. Андағларның санына Алҷыбай, Сығда паза Тайра кірчелер.

Писательнiң иң улуғ тоғызы –  «Ах ӱӱс хазында» улуғ чоох. С. Чарков

пу произведениеде ыраххы хакас аалның нааҷылалчатханын кӧзiтче. Чиит

улус, кiчiг аалның кӧрiмiн алыстырып, наа туралар пӱдiрче. Иргi чурттығ
апсах-инейлернi наа  тураларзар  кӧзiрерге  чарадығ алчалар.  Аймах

персонажтарның аразында  Сабул  апсахтың омазы  киртiстiг  чарыдыл

парған.  Аның хыйға  сағызы,  чуртасты  пiлчеткенi чооғында  пiлдiрiлче.

Арғызының суриина  Сабул  чылығ нандырча:  «Чылтыс  алтында  чылдыр

чӧредiрбiн,  ай  алтында  алыс  чӧрчем,  кӱн  сыхса  –  кӱлiн  саладырбын.  Арға
чоныма ах  тузам  ам  даа  читiрем».  Сабул  апсахтың мындағ чооғы аның
иптiг оңдайын, чалахай кӧңнiн читiрче.

Пастағы туста апсах иргi тураҷаанаң сығар сағыс тутпинчатхан. «Пу

чурттаң ағамны ӱдескем, анаң пабамны, инейеем мындох ӱредi. Пу тизектер

аарлығлар мағаа», –  iди тоғырланча апсах Торанның чӧбiне. Че пола-пола

килгенде, ол позының «тӧдiр хылиин» сизiн сыххан. Сабул апсах позының
чиит хонҷығынаң сағызынаң ӱлесче:  «Кӧрдек пу  иргi тураларзар,  харалыс

турлар. Амды тiгiлерiнзер харахсын... Сизiнчезiң, чарып турлар, харахха даа

хоос». Аннаң андар ол позох, салтар иткен чiли, чоохтанча: «Кӧгiс алғаанда,

кӧрбес нименi кӧрҷең кiзi».

Улуғ чоохта  автор  хас-пурунғыдаң чонның ырына,  кип-чооғына

кiрген  Ах  ӱӱс  хазында  чуртас  нааҷылалчатханын  хоостапча.  Кӧп  хайығ
салылча Ах ӱӱс суғның омазына. Аны писатель чылның аймах тустарында

кӧзiтче. Кӱскӱ чағдабысхан тустаңар пiди пазылча: «Ах  ӱӱс сiлiг идектерiн

час пирген, суғ хазындағы нымырттарның пӱрлерi хызарып пастабыстырлар,

пӧзiк тиректер ам даа кӧгiнең турчалар, суғ сала соолыбыстыр, салғахтары

амырап партырлар, че андағ даа полза, табырах  ӱӱс, чарларына тееп, ырын

ырлап парча, кӧӧн кӧглеп парча».

Iстенiс  темазынаң пасха  С.  Чарковтың чайаачызында кӧӧленiстеңер



чоохтазығ орын  таапча.  Илееде  чоохтарда  («Аннаҷахтың кӧӧленiзi»,

«Пастағы  кӧӧленiс»,  «Хыстың  киртiнiзi», ан.пас.) писатель  чииттернiң
омаларын  улуғ паарсаснаң чарытча.  Чарковтың матырлары,  чуртастағы
чiли, сын кӧӧленiстi таапчалар, постарының артых кӧңнiлерiн  ӧкерсiнiстiг

читiрчелер.  Кӧӧленiс  темазына  чарыдылған  произведениелерде  автор

хынысчатхан чииттернiң хылыхтарын киртiстiг чайап салған. 

«Ыраххы  нанҷы» чоохта  чоннар  аразындағы  ынархастаңар  чоох

парча.  Автор  чаа  чолларында  пасталған  ынархастың илбек  кӱзiн

сабландырча. Чаа тоозылып, илееде чыллар ирткен соонда, пiр айас кӱскӱ

кӱнде,  ас  чыыры  хыызында  парчатхан  туста,  ыраххы  нанҷылар  –  хакас

Пётр паза немец Курт Шредер – тоғас парчалар. Пу тоғазығ тузында  iкi

нанҷы пастағы, сағыбаан тоғазығны сағысха кирчелер. Андада ыырҷылар,

чаа тоозылғанын ис салып, нанҷылар чiли анымҷохтасханнар. Iди чоохтың
iстiнде чоох пӱт парча.  Сағыбаан  iкi тоғазығның хайзы даа  кинетiн паза

табырах ирт парча,  че нанҷыларның чылығ анымҷохтасханы ынархастың
сайбалбазына iзенiс пирче.

С. Чарковтың чоохтарының хоос тiлi аптапча. Писатель чонда тӧреен

кибiрлiг сӧстернең сибер тузаланча. Хыйға сағыстығ чоохтар чииттернiң дее

тiлiнде учурапча. «Сын нимес нимее ӧкпеленмеҷең», – уғаа орта таныхтапча

чиит  оол  Садок  («Хыстың киртiнiзi»).  Мындағ тирең сағыс  хайдағ даа

кiзiнi орта тудынарға ӱгредер.

Тӧреен  чирiнiң хайхастығ сiлиин  С.  Чарков  прай  чоохтарында

хоостапча. Суғ, тайға алай чазы кӧрiмнерi чоохтарны чазапчалар, оларны

кееркестіг  итчелер.  Мындағ хоос  кизектернi пiр  дее  ирiкпин  хығырарға
чарир.  Iди  С.  И.  Чарков сӧс  кӱзiнең тӧреен чирiнiң омазын,  сын хоосчы

чiли, чайап салған.

М. Чебодаев чоохтарында даа чонның чуртазы хайди алысчатханын, сағыс-

кӧгiзi  чiтiп,  кӧрiзi  алғыпчатханын  кӧзiтче.  Пурунғы  туста  тӧреен  кибiрлер

муңaр чыл аразында чон сағызында сиип парған, че амғы туста иргiлен парған

оңдайларны, кiзi хылииндағы читпестернi наа хоных чох идерге полысча.  Наа

чуртас  хулғаланып,  наа  хылых  тапталчатханы,  істеністе  наа  кибірлер



тӧріпчеткені  сын  кӧзіділче  М.Чебодаевтің  «Орай  кӱскӱде»,  «Азыр  чолда»

чоохтарында.  Пу  чылларда  М.Чебодаевтің  чоох  пазар  узы  тиліпче.  Аннаңар

киречілепче аның «Крепин» чооғы. Пу чоохта чаа тузында істенген чиит тӧлнің

ачых-чарых сіліг  омазы сомнал парған. Автор кізі хылығының пос оңдайлығ

тирең сарин сомнапча, ол тустағы матырның чуртас чолын істесче.

М. Чебодаевтiң чоохтары пiр ле полта чоллығ пазылғаннар, анда кӧп нимес

ле кiзi араласча. Че матырларның омазын писатель кӧп нимес ле таныхтарнаң,

хоос оңдайларнаң тирең чарытча.

М.Чебодаевтің чоохтарында хатығ сюжет паза сидік талазығлар чоғыл. Че

автор, пос матырларының хылыхтарының тыығанын істезіп, оох-теек нимелерні

ӱзӱріп,  оларның  ӧзізін  істеп  таап  алча,  омаларны  чарыдар  ӱчӱн,  хоос

оңдайларнаң  тузаланча.  Писательнің чоохтарында  изерістіре  событиелер

хоосталча, хайзылары пір сюжеттіг чолны чарытчалар. Матырлар мында аймах-

пасха  ситуацияларда  кӧзіділчелер.  іди,  кӧзідімге  алза,  колхоз  амбарының

хыриндағы  сцена  хығырығҷыларны  прай  матырларнаң  таныстырча.  Пу

кізілернең  палғалызы  тоғысчыл,  ачых-чарых  Крепиннің  хылығын  чарыдарға

полысча. 

Че мында хакас  чонның иргі  чуртас оңдайлары пу ачых-чарых кӧңніліг,

чоохчыл хыстың кӧӧ-саан тӱзірчелер. Чиит, кӱстіг, че олох туста уйатчыл паза

улуғларның  чооғын  исчеткен  оол  Мартил,  позының  Сирток  ағазының

оңдайынҷа  полып,  хынған  хызын  кӱснең  пос  ибінзер  ағыларға  чарат  салча.

Мартилнің  арғыстары  апсахтың  чоохтааны  хоосыра  хысты  хасхыр

парыбысчалар.  Че  оолларға  ол  кӱлкістіг  ойын  полза,  Крепин  хысха  пу  иргі

кибір уғаа пазынҷых пілдір парча.

Андағ оңдайнаң, Крепин,  Мартилға ирге парарға ынаан даа полза,  аның

ибінең парыбысча. Піди иргі кибір чарых хынысты сайбапча.

Чаа  соондағы  аалдағы  чонның  чуртазындағы  алызығларны,  аал

чуртағҷыларының омазын,  алғыпчатхан  сағыс-кӧгізін,  нааҷылалчатхан  амыр

хониин  хоостап,  писательлер  литератураа  наа  матырлар,  хынығ темалар

киргеннер.  Оларның  чоохтары  прай  хакас  произведениелерінең  хада



литературада улуғ жанр тӧриріне чол тимнееннер.

«Азыр  чолда» чоохта  автор  амғы  хайхастығ тус  иргi оңдайнаң

чуртапчатхан,  позының на  чуртазынаңар,  пайынаңар  сағынчатхан

улғаадыбысхан даа кiзiнiң сағызын алыстырчатханынаңар пасча. Икеннең ағаа

таныс апсахтың сағыстарында чуртасха iкi пасха хайығ кӱресче. Апсах, чахсы

тоғынып,  пенсия  алча,  радио  истiп,  газета  хығырып,  прай  тилекейдегi

хабарларны пiлче. Пай чурттығ, толдыра хоныхтығ хонча.

Икен,  тiзең,  кiчiгдең сығара  сапхы-палтынаң тоғынып,  пiр  чирде

чуртабаан.  Анда-мында  чӧрiп,  чалланып  тоғыс  итчең.  Хаҷан  техника  ас

полғанда,  ағаа  колхозтарда  хаҷан  даа  тоғыс  табылҷаң.  Че  улуғ хоныхтар

тӧстелiп, аймах машиналар кӧп полыбысханда, тоғыртын килген кiзiнi чаллирға

хынминчалар. Амды хаҷан-да, чир-чайаанға хынып, тасхар тоғынарға хынҷаң

амыр  хылыхтығ кiзi удаа  араға  iс  сыхты,  ахча  чох  полза,  хонҷыхтарын

хаңыртып,  ӧдiске алып, айландырбинча. Хаҷан-да аны чалҷы итчең чон амды

астых чӧрген кiзее кӱлiп пастапча. Таныс апсахнаң чоохтазып, улуғ совхозтың

хониин  кӧрiп,  Икен  сағысха  тӱзiп  пастапча. Iзiг  чайғыда,  тоғыс  таппин,

хомзыныстығ парчатхан чолын хоостап, писатель аны азыр чол хыринда халғыс

салча. Улуғ азыр чолның хыринда турып, Икеннiң сағысха тӱсчеткенi аның орта

чолға кiрерiне iзендiрче.

Икеннiң хылиин  кӧзiдерге  писатель  чир-чайаанның хоос  омазынаң

тузаланча.  Азыр чолны,  сiлiг  чайғы кӱннi хоостап,  Икеннiң омазын толдыра

чарытча.

«Орай кӱскӱде» чоохта iдӧк Тодис апсахтың, хараа чарып, чон чуртазынаң

оортах турарға чарабазын сизiнiп пастаанын кӧзiтче. Тодис киреенҷе позының

на чуртын пиктеп хонған. Прай нименi позын на пайыдарға итчең. «Пости ла

парда – пар», – тiҷең ол. Позына ла iзенерге кӱстенҷең. М. Чебодаев прай нимее

ус  холлығ,  тоғысха  сабылған  кiзiнiң ома-хылиин  ибдегi ниме-нооларын

хоостыра  чарытча.  Тодистiң ибi аразында  прай  нимезi иптiг,  пик  идiлген.

Апсахтың кискен кибi, тудынғаны, чооғы – илiг чылларда чуртапчатхан кiзiнiң

сомы. Мында хакас кiзiнiң хуры, хыннығ пычаа, хаболығ отых салған нанҷығы



орыс кибiнең араластыра. Ол удаа конторазар чӧрҷең полыбысхан. Анзы чон

аразынзар тартылыбысханын чарытча. Хаҷан кӱскӱдегi маң чох тус читкенде,

колхоз яблағын чазыдаң ағыларға маңнанмин халғанда,  Тодис аны хадарарға

халча. Хараа тооза яблах чирге сыынған малнаң харбасча. Пу кизектi хоостап,

автор кӧп чыллар чоннаң чара чуртаан апсахтың хылии алыс парғанын кӧзiтче.

Амды  Тодис  позының яблағын,  кӧрбин,  соохха  тоортып  салча.  Хараа  тооза

колхозтың ис-пайын  арачылап  харбасханы  аның,  чонның кӱзiне  киртiнiп,

саңайға ағаа хозылчатханын киречiлепче.

Чоохтар,  очерктер  чыындылары  чайаачызы кӧп  сарыхтығ  полчатханын

таныхтапчалар. Уламох аның прозазы тирең сағысха сиңдiрiл парған. Ол кӧнi,

пос  оңдайлығ  пазылчатхан  проза.  Хакас  ибнiң  iстiнде  хыйға,  улуғ  абыйлар,

чыылыс  парып,  чоох-чаахнаң  чуртастың  илбек  хайхазын,  сӱӱп,  чоллазып

одырған осхас пiлдiрче аның чол танығларынаңар пасханы. Анзы уламох тың

пiлдiрче «Кӱргеннiг чазы» тiп книгазында. Полған на сӧс чуртастың сиңмiнiнең

сиңдiрiл парған. Алны-соон хада хаапча. Анда пурунғы хоныхтың час чызын

танирзың, амғыны паза килер тусты оңнирзың.

1960  чылда  И.М.  Костяковтың «Аң чолларынҷа»  чоохтар  чыындызы

сыххан. Іди писательнің прозазы кӱс алынған.

Олғаннарға  чарыдылған  «Аң  чолларынҷа»  паза  «Минiң  нанҷыларым»

чоохтар   чыындылары  тема  саринаң палғалысчалар.  Позы  аңҷы  кізі,

чоохтарында аңҷының хылығын, омазын, тайға кибірлерін, аң-хустың оңдайын

піліп, чарых кӧзітче.

Чоохтарының кӧбізі чонның  пазылбин  пӱткен  творчествозы  чіли

пӱдірілгеннер.  Олар  хысхаҷах,  иптіг  пӱдістіглер,  чуртаста  полған  пір  ле

нимедеңер  алай  пір  кізідеңер  чоохтапчалар.  Анда  кізі асхынах  араласча,

действие табырах иртіпче. Чоохтарының кӧбізінде автор матырларның хылиин

кӧзітпинче, полған на нимедеңер, таныс кізідеңер пасча.

«Палығлығ аңны істезіп», «Атығҷы Иремей», «Харах чох аңҷының чооғы»,

«Аба  теерізі»,  «Сыын  мӱӱзінде  хозаннар»  чоохтарда  И.Костяков  улуғ



аңҷыларның чуртазын,  чииттерні ӱгретчеткеннерін,  оларның тайға  чуртын

чахсы сизініп пілчеткеннерін кӧзітче. Полған на чоохта автор наа кибірнең алай

ба  чир-сууның пірее  сіліг  чирінең  таныстырча,  наа  піліс  хосча.  Писательнің

Хакасияның  тайға-тасхылларының  сілиинеңер,  андағы  аң-хустардаңар,  ӧң-

пасха ӧзімнердеңер пасхан иптіг сомнары полған на кізінің чӱреен тибіретче.

Чоохтарның  кӧбізінің  ӧӧн  сағызы  —  тайға  оңдайын  пілбинчеткен,  хортых,

харам, аң-хусты атарын на пілчеткен чап кізее анда орын чоғыл. Тайғаа сыххан

кізі  аллығ  істіліг,  махачы,  кӧп  пілістіг  поларға  кирек.  Андағы  ис-пайны

хайраллап пілерге, аны улам кӧптелдірерге кӱстенерге.

60 чылларда чонның тыыған хылиин, наа хоных пӱдірерінде араласханын

чарытчатхан  Н.Доможаковтың  «Ыраххы  аалда»  романы,  Т.Балтыжаковтың

«Орис» повезі чарых кӧргеннер. Илбек Адалығ чаа темазына чарыдылғаннар

И.Костяковтың «Чібек хур» романы, Г.Топановтың «Хара хус» повезі.

1966 чылда И. М. Костяковтың иң улуғ тоғызы — «Чiбек хур» романы —

чарыхха  сыххан.  «Чiбек  хур»  роман  авторның  чайаачы  узы  ӧс   парғанын

киречiлепче.  2006  чылда роман  хакас  паза  орыс  тiлiнең сығарылған.  Орыс

тiлiне романны Ағбанда чуртапчатхан орыс тiллiг писатель Юрий Анатольевич

Черчинский тiлбестеен.

Пу чылларда хакас прозазы аннаң андар тиліпче (очерк, чоох, улуғ чоох,

роман).  Пу  чылларда  Хакасияда  хакас  паза  орыс  писательлернің  группазы

тоғынча, Писательлер пірігізінің членнерінің саны ӧсче. 

